
506 hitz

Ijitoena, itzalpetik atera nahi duen herria 

Arabako, Bizkaiko eta Gipuzkako ijitoek beren eguna ospatu dute; haiei buruz liburua atera dute Nafarroan 

EDURNE ELIZONDO - IRUÑEA 

Sastipen thaj mestipen. Osasuna eta askatasuna. Ijitoen agurra. Ajuria Enean entzun ziren atzo hitz horiek. Arabako, Bizkaiko eta Gipuzkoako ijitoek haien eguna ospatu zuten, eta Eusko Jaurlaritzako Juan Jose Ibarretxe lehendakariak harrera egin zien. Duela urtebete ijitoak gizarteratzeko eta haien partehartzea bultzatzeko plana onartu zuen Eusko Jaurlaritzak. Duela zazpi hilabete, plan integrala eskatu zuten ijitoek Nafarroako Parlamentuan. Duela bost mende ailegatu ziren ijitoak Euskal Herrira, baina, oraindik ere, auzokide ezezaguna dira gizartearen zati zabal batentzat. 

Ezezaguna ezagun bilakatzeko, auzokidearengana hurbiltzeko, haren historiaren, kulturaren eta hizkuntzaren berri zabaltzeko, hain zuzen ere, liburuska argitaratu du Nafarroako SOS Arrazakeriak. Rroma Herria, gure auzokide ezezaguna du izena lanak, eta helburu argia du: ijitoen eta ijito ez direnen arteko harremanak bultzatzea. Javier Indurain eta Ainara Santakiteria dira egileak.Ikastetxeetara eta liburutegietara eraman nahi dute SOS Arrakazariakoek liburuan jaso dituzten testigantzak, gazteenek entzun ditzaten. Hego Euskal Herrian, 21.000 ijito inguru bizi dira: 7.000 inguru Nafarroan, eta 14.000 Bizkaian, Gipuzkoan eta Araban. Hiru herrialde horietara, hain zuzen ere, beste 4.000 ijito inguru ailegatu dira azken urteotako migrazioaren eskutik, Europako ekialdeko herrietatik.Liburuska hainbat arlotan zatitu dute egileek: historia, hizkuntza, lana, elkarteak, hezkuntza, kirola eta kultura. Urtebetez arlo horiei buruzko informazioa jaso dute gobernuz kanpoko erakundeko kideek, Nafarroan dauden ijitoen elkarteetako ordezkarien ahotik. «Haiei galdetu diegu zuzenean zer-nolako herria diren; zer-nolako ezaugarriak dituzten», azaldu du liburuxkaren egile Javier Indurainek. Ijitoak hobeki ezagutuz, gaur egun oraindik gertatzen diren bazterketa egoerak gainditu nahi ditu SOS Arrazakeriak. 

Hizkuntza eta emakumeen partehartzea 

Ijitoei galdetu haiei buruz. Haien ahotik entzun zer-nolako herria diren. Eta haien hizkuntzan. Hori baita mundu osoko ijitoen ezaugarri nagusietako bat; hizkuntzarena. Erromantxera da ijitoen hizkuntza. Talde nortasunaren funtsezko elementua da haientzat; kulturaren lokarria da, nolabait erranda, mundu osoan sakabanatuta dauden ijitoentzat. Sakabanaketa horren ondorioz, hain zuzen ere, erromantxerak hainbat dialekto eman ditu. Euskal Herrian ere bai. 

Erromantxerak gaztelaniarekin izan duen harremanetik calo hizkuntza sortu da. Erromantxeraren eta euskararen arteko nahasketatik, berriz, erromintxela. Azken horrek calo hizkuntzak baino askoz hobe gorde ditu erromantxeraren erroak eta gramatika. Ijitoek beren hizkuntza galdu dute toki askotan, baina berreskuratzeko ahaleginak egiten dituzte egunero.Hizkuntzarekin batera, emakumeek toki berezia betetzen dute SOS Arrazakeriak egin duen liburuxkan. Emakumeak direlako ijitoen elkarteetan nagusi. Haiek direlako azken urteotan elkarte horiek bultzatu duten mugimenduaren motore. 

Historian barrena 

Hainbat data eta datu 

Duela bost mende ailegatu ziren ijitoak Euskal Herrira. Oso bestelakoa da orduko eta egungo egoera, baina oraindik ere baztertuta daude. Nafarroako historiak utzitako hainbat datu eta data dira ondokoak, Euskal Herri osoan izan den egoeraren adierazgarri.1435. urtea: Ordukoa da ijitoak Nafarroan zirela aipatzen duen lehenengo agiria. 

1549. urtea: Lege testu batean aipatzen da ijitoak Nafarroan aurkituz gero zigortu eta kanporatu eginen dituztela. 

1580. urtea: Tuterako Merindadean erroldatu gabe bizi ziren ijitoen aurkako agindua atera zuten. Lapurreta egitea eta erlijioaren arauak ez betetzea egotzi zieten. 

1582. urtea: Lege batek bakarrik ibiltzen ziren ijitoak erbesteratzeko agindu zuen. Ijitoen egoerak okerrera egin zuen XVII. mendean. Abelburuak izatea eta saltzea debekatu zieten, besteak beste. 

